
Pinta o mundo de laranxa 2ºESO
ÚNETE! Activismo para poñer fin á violencia contra as mulleres e as 
nenas

A violencia contra as mulleres e as nenas segue sendo preocupante: unha de cada tres mulleres vese
afectada por algún tipo de violencia de xénero e cada 11 minutos unha muller ou nena morre asasinada
por un familiar.
Fai cinco anos, o movemento #MeToo, fundado por Tarana Burke en 2006, provocou unha movilización
mundial que manifestou a urxente necesidade de previr e responder á violencia contra as mulleres. Outros

movementos  en  todo  o  mundo  como  #NiUnaMenos,  #BalanceTonPorc,  #TimesUp entre  moitos,  tamén  catalizaron  o
cambio.
Desde entón, houbo unha sensibilización e un impulso sen precedentes para poñer este tipo de violencia sobre as mesas das
axendas gobernamentais, con leis e políticas, servizos esenciais e estratexias de prevención.

[Da páxina oficial do 25N da ONU, https://www.un.org/es/observances/ending-violence-against-women-day ]

Lectura de textos
Aquí tendes unha carta que foi a premiada no concurso Dillo a quen maltrata do Concello de Lalín no ano 
2014. Lédea atentamente, e logo realizade as actividades propostas.

« Radiografía da parroquia

Querido papá,

Sabes que sempre fun a pequena, a forte, a insistente, aquela que construíu un camiño de ansiedade 
ó redor dos teus pasos, un camiño redondo, para que te perdeses, para que non saíses dese círculo 
de inverno, para que non foses quen de volver a casa, para que nos deixases en paz, a min, ás miñas 
irmás e, sobre todo, a mamá, a esa mamá silenciosa, á mamá que nunca dixo nada, á que calou para 
sempre ante os teus berros, ante cada frase de golpes, ante cada manifestación da túa impotencia, 
ante cada puño, contra toda a ira, baixo o viño, contra a túa paixón por non dialogar, por non dicir nada
que os teus cotelos puidesen resumir.

Ti sempre fuches pequeno, amortecido, constrinxido pola repetitiva aliteración de movementos 
automatizados naquela enorme fábrica de coches, un traballo antipersoa de seis a dúas, a comida lista
a e media, a partida no bar ás tres, catro coñacs antes das cinco e cantabas vinte, logo corenta, dez de
últimas contra a seis. "Ogallá gañe", pensabamos todas cheas de medo; pero tanto tiña. O son do teu 
seiscentos presaxiaba a tormenta, o renxer airado do portal metálico, lóstregos de carraxe nas túas 
pupilas, un trebón de silencio antes da choiva, e logo ti, ti sen escusas, ti sen fundamento, ti sen límite 
establecido, unha riada de ti bañada en ti, mesturada en alcol, inmensurable, incontrolable, ti. 

Aínda hoxe, non podo crer que que os veciños non nos oíran, que as árbores non nos oíran, que o 
tanguer da campá non se eclipsase ante o fedor a culpa, que a insistente brétema vermella dos ollos 
de mamá non alzase preguntas na igrexa, que  o cura non cuestionase, que ninguén movese un dedo 
máis que para pousalo nos beizos dos nenos, no corazón da conciencia, no botón de borrar o baleiro 
da besta. 

Non o podo crer, non podo crer que os teus amigos che compartisen baralla, que o rei de bastos non 
vomitase, que a sota que tanto che repugna non che cuspise, que o cabalo obedecese as túas ordes 
de saltar á mesa. Se cadra quería fuxir, coma min. Quizais ese cabalo e mais eu fomos os únicos que 
pensamos en facelo, eu polas espadas, ti quedarías nas copas, afogado no tinto do noso sangue, no 
viño verde da nosa bile, no branco manchado do “que dirán”. 

Quérote papá, a pesar de todo quérote, como te queren as túas outras fillas, ou mellor, como te queren
as túas esposas, esa de carne a quen maltratabas e as outras de metal, as que che obrigan agora a 
xuntar as mans para subir ó coche patrulla, imaxinarei que para pedir perdón, imaxinarei que acepto as
túas desculpas. Todas te queremos, papá, e que vivises foi a nosa decisión, soportarte foi a nosa 
decisión, pero non a das nosas fillas. Non podemos pasarlle esa herdanza. Non queremos a túa 

herdanza, papá. Querémoste a ti, a onde queira que vaias.

Adeus Papá»

Exercicios: reflexionade, e respondede razoadamente a estas preguntas

1. Que tipo de texto é e por que?

2. En que persoa está narrada a historia? (Fíxate nas formas verbais)

3. Quen son os personaxes principais e que sabemos deles?

4. Cal é a finalidade deste texto?

5. Quen pensas que o escribiu?

6. Como te sentes ao ler un texto deste tipo? Tenta poñerte na pel dos personaxes e explica con quen te
poderías identificar e por que.

A praga dos feminicidios
En 2021, máis de 5 mulleres ou rapazas, foron 
asasinadas cada hora de media por un membro 
da súa propia contorna segundo un estudo 

publicado pola ONUDC e a ONU Mulleres. Este 
informe estima que estas cifras son « un brutal 
recordo do feito que a violencia contra as mulleres
e as nenas constitúe un dos ataques máis 
frecuentes aos dereitos da persoa no mundo ».
Ler o artigo de ONU Info (en francés).

Cales son os indicios do maltrato?
Os tipos de violencia cara a muller poden adquirir

diversos  nomes:  violencia  contra  a  muller,
feminicidio, trata, mutilación xenital ou ciberacoso,
entre moitos outros. Se cres que podes ser vítima
de  maltrato  ou  cres  que  alguén  pode  sufrilo,

descobre  se  se  cumpren  os  indicios e  solicita

axuda  para  ti  ou  para  a  muller  afectada  que
coñezas.

Participa na campaña!
Únete nos nosos 16 días! Actúa de altofalante das
superviventes e das asociacións e movementos 
que loitan polos dereitos das mulleres. Todos 
podemos facer algo para empoderar as afectadas,
así como previr e reducir a violencia de xénero. 
Utiliza os materiais para as redes sociais da ONU 

Mulleres que están nas túas redes e convértete 
en activista.

https://trello.com/b/r98ukL1H/16-days-of-activism-2022
https://www.unwomen.org/es/what-we-do/ending-violence-against-women/faqs/signs-of-abuse
https://www.unwomen.org/es/what-we-do/ending-violence-against-women/faqs/types-of-violence
https://news.un.org/fr/story/2022/11/1130112
https://www.unwomen.org/en/digital-library/publications/2022/11/gender-related-killings-of-women-and-girls-improving-data-to-improve-responses-to-femicide-feminicide
https://www.unwomen.org/en/digital-library/publications/2022/11/gender-related-killings-of-women-and-girls-improving-data-to-improve-responses-to-femicide-feminicide
https://www.unwomen.org/es/what-we-do/ending-violence-against-women/faqs/signs-of-abuse

